
PROLOGO 
 
 

Chiddi chi cu l’annuzzi ormai ammuttamu, 
tra li ricordi avemu savatu 
lu iornu chi a la scola nun trasemu, 
pi ghirininni a lu Casteddu ‘ncantatu. 
‘Nfami cu trasi! E via di cursa a peri; 
autri tempi pi li faglianzeri! 
 
L’acquazzina ancora brilliava 
supra un tappitu d’acitu pumeta 
e lu suli già iautu ni quariava, 
quannu cuntenti arrivamu a la meta. 
A la trasuta Filippu, lu patruni 
ni fa: “Nun ci sgangati lu scaluni”. 
 
 
Ci rissimu chi dda n’avia mannatu 
lu prufissuri a sturiari l’arti, 
picchì “Filippu eni rinomatu 
e la so’ fama pi lu munnu parti”. 
Pi cucucciu ci rissimu”Eccillenza”, 
perciò fu cchiù gentili l’accoglienza. 
 
Ddu iornu dda frotta sfacinnata 
ch’avia partutu pi fari vacanza 
nun ni la persi tutta la iurnata, 
picchì ‘mparau cosi di sustanza. 
Ci ni voli arristari tra li banchi, 
a sbaragghiari, alluffati e stanchi! 
 
Misu a la testa di ddi caciarioti, 
comu ‘na guida dintra d’un museu, 
ddu postu lu firriau quattru voti, 



spiegannuci ogni cosa cu gran preu. 
‘Ntunnu a nuatri, dunni ‘utavi l’occhi 
oltri lu celu, sulu zucchi e rocchi. 
 
Filippu fu lu nostru prufissuri 
attentu, scrupulusu e priparatu, 
ni presentau tutti li sculturi 
spiegannu puru lu significatu. 
Rirennu dda lanata poi s’alliscia, 
pigghiau la chiavi e ni iapriu la cascia. 
 
A chistu e a chiddu lu paragonaru, 
ogni allittratu scrissi libbra sani, 
è certu sulu ch’era un omu raru; 
d’iddu si parlerà puru dumani. 
Nun sacciu s’era foddi, geniu, santu, 
ma ora nun c’è cchiù e ni manca tantu. 
 
La menti certi voti fa assummari 
li ricordi luntani d’’u passatu, 
s’attornu a iddi ti metti a  iucari, 
ni nasci un fattu novu, stracanciatu.  
Stiorna a Filippu mi misi a pinsari 
e lu ricordu vosi sceneggiari. 

 
 
 
 
 
 
 
 
 
 
 
 



 
Filippo torna al Castello Incantato dopo lunga assenza; stenta a 
riconoscere casa sua e si irrita per come è stata “annirizzata”. 
 
 
 
Filippu   Si po sapiri zoccu succiriu 

caddintra, nenti cchiù eni com’era, 
tuttu mi pari accussì annirizatu, 
mancu ci avissi statu ‘a cammarera!  

 
Quantu potti mancari ‘na rancata, 
tempu di iri a viriri a me matri 
e trovu tutti cosi stracanciati; 
arrispunnitimi, parlu cu vuatri. 

 
Testa  -A-  Trentacinc’anni su chi t’aspittamu, 

l’occhi già ni siccaru a taliari 
versu la porta vagnu e lu spitali, 
spirannu di viririti arrivari.  

 
Testa  -B-  Ti vuliamu veniri a circari, 

pi cuntariti cosi di spaventu, 
ma già u’ scenziatu cu pala e cazzola 
n’avia vuricatu di cimentu. 

 
Testa  -C-  E poi ognarunu chi trasia caddintra 

dava ‘n’ucchiata nturnu, poi pigghiava 
li megghiu pezzi chi t’arrinisceru, 
si l’ammucciava e si li carriava. 

 
Testa  -D-  Chiddi chi ccà arristamu, ni mpustaru 

comu surdati pronti a la parata, 
comu parrini a la prucissioni, 
supra ‘na faia tutta ‘ncimintata. 

 



 
Testa  -E-  Com’era beddu un tempu stu casteddu, 

era daveru un postu ‘nfatatu, 
ma poi Rossittu cu tutta la so’ scienza 
ni fici un bunker di cimentu armatu. 

 
Testa  -D-  Iò sintia lu ciauru di la terra, 

sutta l’agghiastru dunn’era pusatu, 
pi cumpagnia avia l’attuppateddi, 
‘ntunnu li margheriti di lu pratu. 

 
Testa  -B-  Sutta ‘na ficutinnia masculina  

a mia mmeci m’avivi ammucciatu, 
quannu passava qualchi signurina 
ci facia pigghiari ‘u vintiatu. 

 
Testa  -C-  Puru s’era di petra la natura, 

viria la vita nturnu triunfari; 
‘na frotta d’acidduzzi a primavera 
supra li testi si vinia a pusari. 

 
Testa  -E- Puru l’aceddi appiru a stracquari, 

nun crisci un ciuri tra sti mazzacani 
e ntesta avemu mmeci di l’aceddi 
scritti, scamozza e acciunchi americani. 

 
Testa  -A-  Iò mi ricordu comu fussi ora 

chi quannu ti firmavi ‘i travagghiari, 
pi dariti riventu a la carina,  
mmezzu a nuatri ti vinia ‘ assittari; 

 
e comu un nannu cu li niputeddi 
parlavi tantu e ‘un ni stancavi mai, 
cuntannuni cu cori e sintimentu 
di lu paisi nostru gioi e guai. 
 



E li paroli to’ eranu vita  
pi nuatri chi la vita la lassamu, 
po’ ti ni isti, arristamu suli, 
e di tannu n’accuminciau lu sciamu. 

 
Testa  -B- Ma ora chi turnasti ‘un ti ni iri, 

chiuri sta rara, dacci du’ firmuna, 
e guai a cu tuppulia, (toc, toc) e chi dissi; 
curpunazzu di sangu ‘nta i iarruna! 

 

 
 

 
Giornalista   Don Filippo, eccellenza, c’è permesso?  (latrato di cani) 

Matri, chi scantu, si chiamassi ‘u cani; 
sono inviata del giornale L’Ora, 
chi s’havi a fari p’un pezzu di pani! 

 
Filippu   Va curcati Birtoldu, è genti bona; 

trasissi, ‘un si scantassi signurina, 
abbaia sulu picch’havi pitittu, 
nun muzzica, è “licato” a la catina. 

 
 
Giornalista Supra l’artista e supra stu iardinu, 

eccellenza, un serviziu haiu a fari, 
d’ogni petra perciò e di cu’ la fici 
vogghiu nutizii, attaccassi a parlari. 

 
Filippu    Nascivi nuru comu un bammineddu, 

criscivi tra li stenti e a pani duru, 
firriai lu munnu in cerca di furtuna, 
sempri sbattennu lu mussu a lu muru.  

 



Pi ghiunta a cunsari la ‘nsalata, 
dopu pisanti offisi e patimenti, 
pigghiavi ‘n testa puru ‘na mazzata 
chi p’un pezzu nun ricurdavi nenti. 
 
Quannu mi ripigghiavi di dda botta 
mi ritruvavi  mmanu lu scappeddu; 
dopu la ranni verra vinni a Sciacca 
e fici pezzu a pezzu stu casteddu. 

 
Giornalista Sti testi ch’un mi lassanu tranquilla, 

chi cuntu a cintinara ‘ntunnu ‘ntunnu 
e mi talianu cu l’occhi tinti, 
ricitimi eccellenza, ma cu sunnu? 

 
 
Filippu   Cu cura ‘nta stu postu su savati, 

p’avirini pi sempri la memoria 
in ogni campu di l’umanu scibili, 
tutti li megghiu testi di la storia. 
 
Chistu ‘nsignau a tutti li sturenti 
ch’è megghiu sturiari passiannu; 
però du’ cosi nun si ponnu fari. 
Avi di tannu chi stannu fagliannu. 
 
Chistu è Vittoriu Emanueli terzu, 
guidau l’Italia quarant’anni e rutti, 
un lungu regnu pi ‘na scarda d’omu 
bonu pi fari ‘u tappu di ’na ‘utti. 
 
L’ultimi vinti di sti quarant’anni 
è difficili putirili cuntari, 
Vittoriu, ch’era sulu e gnuranteddu, 
d’un so cumpari si fici aiutari.   

 



Chiddu chi cumminaru ‘un vi lu cuntu, 
poi s’eri russu, eranu mazzati, 
finu chi ni puttaru a fari ‘a verra. 
E’ chistu so’ cumpari, ‘un vu scurdati. 
 
Lu patri di Vittoriu è chistu, Umbertu, 
muriu picchì mmistiu cu ‘na scupetta; 
la megghiu cosa chi ci arrinisciu? 
Lu tagghiu di capiddi, a “lombretta”. 

 
Orlando E a mia mi canusci? Sugnu Orlandu 

e mmanu tegnu la me Durlindana, 
pi ‘na fimmina persi i sintimenti, 
p’Angelica, sta pezza di….cosa tinta. 

 
Angelica S’era pi iddu fussi ancora schetta, 

mancu a li festi l’avia vicinu, 
quannu mi siddiavi pi daveru, 
mi ‘ngrizzavi cu ‘n beddu saracinu. 

 
 
 
Filippu    Li testi di cca dintra su’ mportanti,  

o boni o tinti ficiru la storia, 
c’è cu lassau ciauru e cu fetu, 
ma tutti hannu dirittu a la memoria. 

 
Vuccazza Sti personaggi ch’atu annintuvatu 

lassaru ‘nta li libbra li so’ nomi; 
essiri in cumpagnia di sti miruddi 
ti runa puru surisfazioni. 
 
Ma havi anticchedda, mi ci haiu misu accura, 
chi ca dintra ni stamu mmastaddennu, 
stu postu ch’ospitava genti illustri, 
di munnizza ora tu lu sta’ inchennu. 



Ascari e linticcheddi senza nomu, 
facci abbruciati e mani cu li caddi, 
genti senza cultura nè blasoni, 
cosa di fari stari ‘nta li staddi. 
 
Cca addivintau peggiu d’un mercatu, 
mancu li surdi ponnu arripusari 
cu sta ciloma chi nun cadda mai 
e di matina ‘n sira fa dannari. 
 
Cu mattiddia, cu serra notti e iornu, 
cu joca a murra e cu ioca a appizzari, 
cu arrinnova lu focu e arrusti sardi, 
cu stenni robbi vecchi ad asciugari. 

 
Poi nun c’è ghornu ‘nta la staciunata, 
quannu lu suli codda a Cammurdinu, 
ch’un si fannu la solita trippiata, 
accumpagnannula c’un ciascu ‘i vinu. 

 
Filippu   Si chissu è lu museu chi havi a savari 

chiddu ch’ormai apparteni a lu passatu, 
hannu dirittu puru sti criatura, 
chi lu munnu modernu s’ha scurdatu. 

 
 
 
Vuccazza       Scarpara, mastri d’ascia, stagnatara, 

conza piatti e pignati, stazzunara, 
vastasi, iascaligna, custureri, 
siggiara, siddunara e carritteri. 
 
Mastri firrara, li causunara, 
varberi, allumatura e tavirnara,                                                        
pupara, paraccara e stimatura, 
li fugghiara e li pirriatura 



Chi veni a diri,su’ genti ‘mportanti, 
vannu trattati cu tutta la cura 
e lu ricordu d’iddi va savatu….. 
‘Nto cassunettu di la spazzatura. 

 
 Filippu            Ma zittiti citrola siminzusa, 

nun sacciu cu mi teni a stu mumentu 
di iri rintra a pigghiari un marteddu 
e fariti turnari ‘u sintimentu! 
 
Tu chi dicissi, li lassamu fora, 
sulu picchì ti stannu supra ‘a panza? 
Scappellati chiuttostu avanti a iddi, 
rappresentanu tutta la mastranza. 
 
Nun ci facissi casu a sta ‘gnoranti, (rivolto alla giornalista) 
la boria la fici straparlari, 
lu sapi puru idda, v’assicuru, 
chi senza mastri nun si po’ campari. 

 
Testa  -B- E n’addunamu ora, ma è già tardu 

quannu circamu un mastru p’aggiustari  
lu cannolu chi perdi ‘nta lu bagnu; 
’ntantu ch’aspetti ‘nsignati a natari. 

 
Giornalista      Capisciu chi d’un saccu di misteri 

ormai si ni persi la simenza; 
di chiddi mmeci ancora praticati 
vulissi fari megghiu canuscenza. 

 
 
 
Picchì lu variveri ‘un po’ manciari? 
La dumanna po’ pariri babbigna, 
l’omu modernu,ch’un ci manca nenti, 
chi nasci senza pila, ch’havi ‘a tigna? 



Testa  -C-        Li modi storti ni puttaru a solu; 
prima era capelloni mezzu munnu, 
quannu finiu lu tempu ‘i micciulusi, 
si li tagghiaru tutti a cozzu tunnu. 

 
Giornalista      Ancora ‘n’atra cosa nun capisciu, 

qual è lu dannu pi li custureri? 
Si ora quasi tutti spuniamu, 
com’è chi stu misteri va narreri? 

 
Testa  -D-        Picchì l’industria ormai onnipotenti 

all’artigianu ci rumpiu l’ossa. 
Cu voli un vistiteddu su misura   
s’u po’ scurdari s’è anticchedda rossa. 

 
Testa  -E-         Un tempu lu travagghiu nun mancava, 

anchi si si manciava pani schittu, 
poi lu munnu si modernizzau, 
cu fici ‘i sordi e cu fici ‘u pitittu. 

 
Filippu               E tu, chi pensi, chi ti maciddia, 

ma lassali a l’agnuni li pinseri, 
picchì chiuttostu nun mi canti un cantu,  
di quannu travagghiavi a carritteri. 

 
Testa  -A-  La vuci nunn’è cchiù comu ‘na vota 

e poi manca l’accordu d’u carrettu; 
sapiddu, m’i ricordu li paroli? 
Ci provu, damu ciatu a ‘u fiscalettu.  

 
 
 
 
 
 
 



Vita di carritteri 
 
 

Curri cavaddu cu la ‘rigna a trizza, 
lu scusciu ruci di li to’ cianciani 
stracquanu li cunigghia di lu iazzu, 
si zittinu ‘ncantati li giurani. 
 
Trotta baggianu trotta ‘nta lu chianu, 
a li casi t’aspetta la sacchina, 
a mia mmeci e cu lu cori mmanu 
chidda ch’appi a lassari stamatina. 
 
Allestiti a manciariti sta strata, 
lu suli già tracodda, sta scurannu 
e Nina bedda, la me nnamurata 
a la finestra misa sta aspittannu. 
 
Rura è la vita di lu carritteri, 
sutta l’acqua e lu suli, a la campia, 
ma si a Nina mi curri lu pinseri, 
la stanchizza la lassu pi la via. 

 
 
 
 
 
 
 
 
 
 
 
 
 
 



 
Filippu              E vistu chi si parla di misteri 

un pinseri lu vogghiu dedicari  
a cu è chi travagghiau strati strati 
e si sfardau la vita pi campari. 
 
Ma vi la ricurdati la puisia , 
quannu s’avvicinava l’ambulanti, 
dda vuci tra bistemia e priera, 
chi o voi o ‘n voi ti tinia vigghianti. 

 
Testa  -E-      Lu virduraru cu lu carritteddu, 

ch’ogni ghornu, pi tutta la simana, 
abbanniava a li quattru venti 
ch’avia niura e grossa  ‘a mulinciana. 

 
Testa  -B- C’era don Vitu cu lu fiscalettu, 

era lu scialu di lu vicinatu, 
vinnia di porta in porta la ranita… 

Vuccazza    …fatta sulu di ghiacciu macinatu. 
                                                                                                                
Testa  -C-  E chiddu chi a la chiazza si mittia 

e abbanniava cu tuttu lu ciatu 
lu sanceli di porcu ancora cauru 
ch’avia ‘nta lu quatu cummigghiatu. 

 
Testa  -D-        Badduni; passava pi li strati 

c’un mulu carricu di cattidduna, 
vinnia lu “gelatu di campagna” 
gelatu originali, li muluna. 
      

Testa  -A-      Cu vinnia ova d’innii e iaddini, 
cu circava cuteddi d’ammulari, 
cu ramu e ferru vecchiu di canciari 
e cu piatta rutti di cunzari. 

 



 
Filippu          Tutti sti cantileni li ricordu 

e di sintilli arrè mi veni spinnu, 
paroli assammarati di sururi, 
chi di sta  terra nostra sunnu l’innu. 

 
Vuccazza      Ma chi vulissi tu paraunari….. 

lu valurusu Alessandro Magnu 
cu un quartararu chi passau la vita 
‘mpastannu crita a la porta vagnu? 

 
Testa  -B-        Lu sai comu muriu Alessandro Magnu? 

La frevi s’u cugghiu a ‘na simana; 
bastava sulu anticchia d’acqua frisca 
di un bummulu di crita sciacchitana. 

 
Testa  -A-         E si ghennu a cavaddu pi lu munnu, 

un siddunaru s’avissi purtatu, 
a ‘stura ‘un caminassi a cosci larghi, 
chinu di crusti e cu ‘u culu squaratu. 

 
Testa  -C-        Lu fattu è chi tu cca ‘un ti trovi bona 

e simini zizzania di cuntinu: 
nuddu ti teni; fai ‘na cosa giusta, 
va ettati d’’a rocca ‘i Cammurdinu. 

 
Vuccazza       Siti appattati tutti contra a mia, 

‘nfangari lu me numu ‘un v’arrinesci; 
Filippu, mi ni vaiu di stu macellu! 

Testa  -D-         E tirati la porta appena nesci! 
 
Testa  -B-          Acqua davanti, ventu pi darreri 

e a li iarruna ‘na vampa appizzata: 
la megghiu spallittera ni lassau, 
stu fattu vali ‘na fistigghiunata. 

 



Testa  -E-         Amu a fari un schiticchiu, porcu giura, 
cu carni e pisci frischi di paranza 
e ci amu a dimustrari a li mmiriusi 
quant’è compatta tutta la mastranza. 

 
Testa  -D-        Pi l’occasioni damu ‘na scuzzata 

a sti capiddi chi mi stannu a smannu, 
cumpari Piddu, pigghiamu l’attrezzi, 
li scaluna però, m’arraccumannu. 

 
 
Testa  -C-         Parlau Valentinu ‘u custureri 

chi tagghia cu la manu accussì dritta 
chi di la stoffa giusta p’un cappottu 
ci fici a malapena ‘na birritta. 

 
Testa  -D-         Pi ririri lu rissi, mastru Piddu, 

e chi vi retti focu a lu pagghiuni! 
Ma s’a Sciacca lu sannu tutti pari 
chi travagghiati usannu ‘u cicaruni! 

 
 
Testa  -C-         Nun lu neu, cu vui l’haiu usatu, 

picchì mi scantu chi mi va nta ll’occhi 
dd’esercitu agguerritu d’armaluzzi 
chi a ‘u me paisi chiamanu pirocchi. 

 
Testa  -D-       Misca satati comu ‘na faidda 

di mascarò appizzata a lu quararu, 
spatti semu lu ciuri d’a mastranza, 
e chi vi rissiru mastru scarparu! 

 
Testa  -E-       M’arrivau a l’aricchia ‘na sciusciata, 

si ntisi bonu e ‘un mi falsiau la ntisa, 
p’un custureri di mezza cartata, 
mastru scarparu ch’è parola ‘ offisa? 



 
Testa  -C-        Parla la nobiltà di la mastranza, 

quannu parla un varberi o un custureri; 
ma vui chi vulissivu capiri, 
vui travagghiati sempri cu li peri! 

 
Testa  -E-        Pi mia lu veru mastru e cu trasforma  

materia grezza in cosi puliti, 
di coriu e peddi iò fazzu ‘na scarpa, 
vui di li pila mmeci, chi faciti? 

 
Orlando           Ora però m’aviti siddiatu, 

e ccà s’havi a turnari comu prima, 
sinnò mi finciu pazzu ‘n’atra vota, 
e cu sta spata vi spattu la schima. 

 
 
Filippu             Picchì ‘un vi trasi ‘n testa a tutti quanti, 

s’un mastru travagghiau cu veru amuri 
e a lu travagghiu dedicau la vita, 
‘nta lu so campu è veru prufissuri. 

 
Giornalista      Basta nun liticati a cu è lu megghiu, 

lu munnu ha ghiutu avanti cu l’ apportu  
di tutti li migghiara di misteri, 
di la mammana a lu beccamortu. 

 
Taliannuli ‘nta ll’occhi si capisci 
chi su pintuti pi la curtigghiata, 
chi fu sulu pi mmiria di misteri 
chi la stavanu finennu a vastasata. 

 
Angelica          Ntisi parlari antura di schiticchiu; 

picchì p’accuminciari lu fistinu 
e brindari a la paci ritrovata 
nun ni vivemu un gnitu di vinu? 



Filippu             Pi chissu hav’a mancari gn’Anciluzza, 
eccu sirvutu un bicchirottu chinu. 
Vivitivillu tuttu, chi fa sangu, 
a la facciazza di lu saracinu. 

 
Testa  -A-        E siccomu c’un vivi in cumpagnia 

s’hav’a scantari chi ci fazza dannu, 
picchì un truzzati e faciti la paci 
cu st’omu di valuri, il prode Orlandu? 

 
Angelica           (Porge il bicchiere a Orlando)                            

Truzzamu, valurusu paladinu? 
Accettamilla macari ‘na sbizza! 
Capisciu chi si ancora ‘ncurrivatu, 
chi ti la fici rossa la tintizza! 

 
Ma si lu cori to’ nunn’è di petra, 
e lu me nomu nun ti sona stranu, 
allongami ‘na manu e arripigghiamu, 
chi mi lassavi cu lu musulmanu. 

 
Orlando           (Indugia, poi accetta )                                                     

La corra ‘un ma passatu, mancu anticchia, 
ma  nun la vogghiu vastari la festa, 
un muccuni di vinu ti l’accettu,  
ma ‘ntantu tu nun ti ‘nfuscari ‘a testa. (Beve) 
 
Ch’è lisciu, si ni cala sulu, sulu, 
daveru bonu, ch’è di tribbianu? 
M’arrisittau tuttu l’intistinu….. 
Ma mmucca mi lassau ‘n sapuri stranu! 
 
Ch’occhi ch’aviti, brillanu, du’ stiddi, 
la vucca pari ‘na rosa di maiu, 
du’ puma russi aviti pi masciddi….; 
cu stu vinu finisci chi mi  ‘nguaiu! 



Comu ‘n’augghia persa t’ha circatu, 
cchiù priziusa di l’oru zecchinu, 
ora chi t’attruvavi, cu ti lassa…..? 
Ma chi pesta ci misiru ‘nto vinu? 
 
A la faretta to’ ora m’appizzu 
e nun mi staccu mancu a cannunati, 
spirugghiamu perciò li ‘ncartamenti 
e a ‘na simana ziti e maritati! 

 
Angelica           Mih, comu curri! Chi ti sta scappannu? 

Li cosi s’hannu a fari o boni o nenti, 
ci haiu a pinsari a cusimi la roba, 
o hamu a fiurari di pezzenti? 

 
Orlando           Lu mastru d’ascia già pò principiari 

lu cantaranu di nuci ‘ntagghiatu, 
du’ culunnetti cu lu marmu ‘ncapu 
e un taulinu tunnu ‘mpillicciatu. 
 
La muvarra, lu stipu, quattru seggi, 
un bancareddu vasciu pi ‘mpastari, 
un scannaturi pi fari lu pani, 
‘na pala e un scifiteddu pi lavari. 

 
 
 
Angelica          Vogghiu lu lettu di ferru battutu 

cu la tistata tutta arraccamata, 
e l’ancilu chi prea e poi davanti, 
pi scendilettu, ‘na peddi allumata. 
 
‘N cucina nun m’hav’a mancari nenti, 
piatti smaltati, tiana, bacaruna, 
un lemmi e ‘na burnia pi lu strattu, 
un manganu pi fari i cavatuna. 



 
Orlando            Pi mia m’ha’ fari un paru di scarpuzzi 

leggi, alianti e cusuti di ncoddu, 
pi tia un paru cu li tacchi a spillu, 
basta però chi nun ti stocchi ‘u coddu. 
 
E poi un vistiteddu di vellutu 
cu lu gileccu e lu roggiu appizzatu, 
pi tia unu scollatu e cu lu spaccu, 
si mi prometti chi ‘u teni savatu. 
 
L’armigi novi pi lu carruzzinu 
vogghiu ordinari poi a lu siddunaru, 
cu specchi, nastri, scocchi e ciancianeddi 
pi purtari nciò nciò stu ciuri raru. 

 
Mastri! Lu paladinu si marita, 
e voli tuttu prontu entru maiu, 
lu distrubbu pi tuttu lu suvizzu 
scrivitilu a matita, chi po’ paiu. 

 
Testa  -B-   Sintistivu? Si torna a travagghiari 

e chi ci fa s’è sulu pi finzioni? 
A stu pubblicu fattu di picciotti 
la mastranza stasira fa lezioni. 
 
Ma nun voli ‘nsignari lu misteri, 
vi voli riri: amati lu passatu! 
Picchì sulu si c’è l’amuri vostru, 
lu tempu nostru nun sarà scurdatu. 

 
Giornalista     ‘Nta stu iardinu di petra, ‘ncantatu, 

alloggianu ittati a la rinfusa 
favuli p’addummisciri l’addevi 
e sintimenti di genti delusa. 

 



Filippu            Su’ scampuli d’un tempu chi nun torna, 
picchì lu munnu curri e nun lu blocchi, 
pezzi di vita di li nostri patri, 
su’ ricordi, pisanti comu rocchi. 
 
Ma finu a quannu acqua, suli e ventu 
nun si li mancirannu di lu ntuttu, 
sti testi cuntirannu a lu turista 
d’un passatu chi ‘unn’era tantu bruttu. 

 
 

 
 

EPILOGO  
 
 

Li  testi ch’ora tornanu di petra 
su’ genti di rispettu, sunnu amici,  
vi parlaru d’un munnu ormai passatu, 
di quann’eramu poviri e felici. 
 
Hannu li facci duri, su’ ammascati, 
su convinti ch’un cuntanu cchiù nenti, 
facemuci capiri chi unn’è veru, 
chi senza iddi ‘un ci fussi presenti. 
 
Facemuli turnari sorridenti, 
pruvamu cu ‘n applausu di du’ uri, 
però m’arraccumannu, beddu forti, 
picchì sunnu di petra, sunnu ruri. 

 


